
In pau sco ina termagliera rumantscha
A Lantsch è il rumantsch la lingua principala da be pli u main in terz da la populaziun. La scolina e scola primara è dentant rumantscha.
Per uffants che na discurran anc betg la lingua d’instrucziun datti damai curs da rumantsch prescolars.

TONI VINZENS/FMR

Ils uffants che visitan las uras da ru-
mantsch prescolaras tar Fabienne Zähner
a Lantsch discurran per il pli tudestg.Mo
sche la scolasta dumonda singuls pleds –
per exempel en connex cun l’aura – re-
spundan els cun dapli u damain rete-
gnientscha «sulegl» u «plievgia».

Ch’ils uffants tschantschian gia ina
massa rumantsch, quai na saja tuttina
betg la finamira, sco che la scolasta ha ex-
plitgà a la FMR durant ina visita en sco-
la: «Els emprendan il vocabulari elemen-
tar cun pleds dalmintgadi sco colurs e ci-
fras. Igl impurtant è dentant ch’els au-
dian bler rumantsch e ch’els chapeschian
adina dapli.» Durant las uras da promo-
ziun linguistica per uffants a partir da
trais onns (guarda box) discurra Fabien-
ne Zähner damai uschè lunsch sco pussi-
bel be rumantsch.

In pau sco ina termagliera
Sco ina lecziun da scola classica na
dastg’ins dentant betg s’imaginar la pro-
moziun linguistica prescolara. Igl è pli-
tost sco ina termagliera cun in focus sin
la lingua, vul dir ch’ils uffants empren-
dan rumantsch cun termagliar. Pleds sco
liongia, fraja e tschigulatta emprendan
els damai era cun giugar da far cumis-
siuns – quai ch’è apunta stà il tema du-
rant la visita da la FMR.

Ch’ils uffants hajan gia in pitschen
stgazi da pleds, cura ch’els van alura en
scolina, beneventescha era Laura Corte-
si. Lamagistra da la scolina remartga ina
differenza: «Jau m’accorsch che scolaras
e scolars da Fabienne han gia sentì il ru-
mantsch e ch’els pon era respunder a du-
mondas sco ‹co vai?›.» Ils uffants che
n’èn betgs stads en la promoziun lingui-
stica prescolara hajan en scolina d’em-
prender da l’entschatta rumantsch cun
la magistra.

Il rumantsch è ina minoritad
Sco che Fabienne Zähner ha ditg, na sa-
jan las uras da rumantsch prescolaras
betg mo ina buna chaschun per ils uf-
fants: «Questa purschida è er impurtan-
ta per mantegnair il rumantsch a
Lantsch.» Tenor las cifras da l’Uffizi fe-

deral da statistica da l’onn 2022 è il ru-
mantsch la lingua principala da be pli u
main in terz da la populaziun da
Lantsch. E damai dumbra la Confede-
raziun questa vischnanca era tar il terri-
tori da lingua tudestga. Sin plaun com-
munal è quai dentant auter. Tenor la
constituziun communala èn las linguas
uffizialas da Lantsch il rumantsch e tu-
destg. E l’instrucziun en scolina e scola
primara è en rumantsch.

Damai sustegna la vischnanca era la
purschida, sco cheTanjaWilli da l’admi-
nistraziun communala ha ditg: «La visch-
nanca metta a disposiziun las localitads e
surpiglia ina part dals custs. La finala è la
purschida gratuita per ils geniturs.» E ve-
gnia era duvrada frequentamain. Main
populara saja dentant in’autra purschida
da Lantsch per promover il rumantsch,
uschiaTanjaWilli: «La vischnanca suste-

gness era curs per ils geniturs. Actual-
main n’è l’interess tar ils creschids betg
uschè grond.»

Geniturs ed uffants
èn cuntents
Malgrà ch’ils geniturs sezs na vulan betg
emprender rumantsch, apprezieschian
els dentant la promoziun linguistica pre-
scolara, uschia Fabienne Zähner: «Els èn
leds e cuntents ch’i dat questa purschida
– e fan era reclama in cun l’auter.»

Plaschair da la termagliera ruman-
tscha a Lantsch han dentant er ils uf-
fants, sco ch’i para. Almain durant la vi-
sita da la FMR n’ha nagina lamentà che
la scolasta ha surtratg la lecziun. Anzi,
ils trais uffants preschents fissan proba-
blamain er anc restads pli ditg per finir
lur pensum: colurar in maletg dad ina
butia rumantscha.

Durant las uras da rumantsch prescolaras emprendan ils uffants il vocabulari elementar en furma ludica. FOTOS TONI VINZENS

«Wunderflitz
und Redeblitz»
La promoziun linguistica prescolara a
Lantsch è ina purschida da «Wunder-
flitz und Redeblitz», ina fatschenta
che realisescha tals curs da lingua da-
pi passa 20 onns. Sco a Lantsch datti
er a Savognin ed en autras vischnan-
cas grischunas curs da rumantsch per
uffants tranter trais e sis onns, pia per
quels che na van anc betg a scolina.
La purschida a Lantsch vegn sustegni-
da da las vischnancas Lantsch ed Al-
bula/Alvra. Quellas, vul dir Lantsch e
las fracziuns rumantschas dadAlbula/
Alvra, mainan ensemen il consorzi da
scola Val AlvraDafora. La promoziun
linguistica prescolara a Lantsch sa
drizza damai er ad uffants da Stierva,
Mon, Casti, Alvaschagn, Vazarouls e
Brinzauls. (fmr/vit)

«Igl impurtant
è dentant ch’els
audian bler
rumantsch e
ch’els chapeschian
adina dapli.»
Fabienne Zähner,
scolasta a Lantsch

